
MINUTI

Il-Minuti tal-Laqgħa Nru 17, li saret fit-13 ta’ Marzu 2018, ġew ikkonfermati.


KORRISPONDENZA

IĊ-CHAIRPERSON (Onor. Beppe Fenech Adami): Infakkar lill-Membri tal-Kumitat li proprju llum ġew iċċirkolati r-risposti għal diversi mistoqsijiet li kienu saru fl-aħħar seduta lis-Sur Tonio Montebello.

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proġetti Amministrattivi): Mr Chairman, jien ma lħaqtx qrajthom għax kelli diversi laqgħat.

ONOR. JASON AZZOPARDI: Mr Chairman, jien bħal ħaddieħor irċevejthom illum u ovvjament ma kellix ċans naqrahom.  Dawn ilhom biex jintbagħtu mill-aħħar seduta, peró ntbagħtu llum proprju ftit sigħat ilu.

IĊ-CHAIRPERSON: Hekk hu. Ngħaddu issa għall-item li jmiss.



DISKUSSJONI DWAR IT-TALBA LI SARET MILL-MEMBRI TAL-OPPOŻIZZJONI GĦAL INVESTIGAZZJONI DWAR IS-SITWAZZJONI TAL-INGAĠĠ TA’ ĦADDIEMA FIL-WASTESERV MATUL IL-PERJODU JANNAR 2016 U ĠUNJU 2017, FLIMKIEN MAT-TALBA TAL-MEMBRI TAL-GVERN LI L-PERJODU TAĦT INVESTIGAZZJONI JIBDA MINN JANNAR 2010 (Kont.)

IĊ-CHAIRPERSON: Illum se jkompli jixhed iċ-Chief Executive Officer (CEO) tal-kumpanija Wasteserv, is-Sur Tonio Montebello, għalhekk nitlob li jiġi msejjaħ sabiex jidħol.

Is-Sur Tonio Montebello daħal fil-Kamra tal-Kumitat.

IĊ-CHAIRPERSON:  Sur Montebello, grazzi talli erġajt ġejt.  Illum bgħattilna r-risposti għall-mistoqsijiet li kienu sarulek iktar minn xahar ilu. Naturalment il-Membri ta’ dan il-Kumitat ma kellhomx l-opportunità kollha biex jaraw ir-risposti. Jien nissolleċita li meta ssirlek talba għal informazzjoni, ipprova ibgħathielna iktar qabel minn ftit sigħat qabel il-laqgħa, biex ma jkollokx għalfejn terġa’ tiġi tixhed fuq risposti li tkun tajt. Se nibda biex nagħmillek xi mistoqsijiet jien.

Sur Montebello, fis-seduta tas-27 ta’ Frar 2018, fuq mistoqsijiet tal-Onor. Claudio Grech dwar x’inhu l-proċess tar-reklutaġġ, inti kont għedt li bażikament m’hemmx pjan ta’ reklutaġġ ...

IS-SUR TONIO MONTEBELLO (Kap Eżekuttiv, Wasteserv): Onorevoli, m’għedtx hekk jien.

IĊ-CHAIRPERSON: Issa kkoreġini, ħalli nkompli. Inti għedt li m’hemm ebda dokument li juri kemm għandek bżonn impjegati, imma hemm proċess li tgħaddu minnu biex jiġu reklutati n-nies. Spjegajtilna li inti tmur quddiem il-bord – ikkoreġini fejn jien żbaljat – u tindikalhom kemm se tkun it-talba finanzjarja li jkun fiha l-ispiża tal-ħaddiema. Illum nitolbok sabiex you walk us through dan il-proċess li sar f’termini ta’ reklutaġġ għas-sena 2017.

IS-SUR TONIO MONTEBELLO: Kif spejgajt f’seduti preċedenti, isiru diversi diskussjonijiet mal-bord tad-diretturi fuq il-pjanijiet li jkun se jkollna, fuq it-tip ta’ shifts li nkunu nixtiequ nagħmlu, u fuq il-pjanijiet li jkollha l-kumpanija. Isiru wkoll internal workings fuq kemm naħsbu li jista’ jkollna bżonn nies, u nimxu minn hemmhekk. 

IĊ-CHAIRPERSON: Dan il-proċess isir fil-bidu tas-sena finanzjarja? F’liema proċess tas-sena jsir? Nieħdu, pereżempju, is-sena 2017. Qed nifhem li sar lejn l-aħħar tal-2016.

IS-SUR TONIO MONTEBELLO: L-2017 kienet sena partikolari. Mis-sena 2017 għas-sena 2018 ma sarux dawk it-tip ta’ diskussjonijiet, imma mis-sena 2016 għas-sena 2017, saru.

IĊ-CHAIRPERSON: Mela nitkellmu fuq il-proċess tad-diskussjoni interna fl-2016, nimmaġina lejn l-aħħar tal-2016...

IS-SUR TONIO MONTEBELLO: Le, hija xi ħaġa ongoing...

IĊ-CHAIRPERSON: Mela għidilna ftit il-proċess ta’ ippjanar ta’ reklutaġġ għas-sena 2017.

IS-SUR TONIO MONTEBELLO: Kull darba li niġi mitlub niltaqa’ mal-bord, jien nippreżenta rapport tiegħi bil-pjanijiet li jkollha l-kumpanija, bil-problemi li qed insib, bl-issues li jkolli, bit-talbiet tiegħi għall-finanzi, nispjega għalfejn qiegħed nitlob dak il-budget, u nimxu minn hemmhekk. 

IĊ-CHAIRPERSON: Però dan il-proċess ma jsirx f’kull laqgħa. 

IS-SUR TONIO MONTEBELLO: Le.

IĊ-CHAIRPERSON: Inti tippjana għal sena, jew tippjana għal sitt xuhur.

IS-SUR TONIO MONTEBELLO: Hekk hu.

IĊ-CHAIRPERSON: L-ippjanar għas-sena 2017...

IS-SUR TONIO MONTEBELLO: Ma nafx f’liema bord iddiskutejnih.

IĊ-CHAIRPERSON: Ma tafx?

IS-SUR TONIO MONTEBELLO: Le, bl-amment ma nafx.

IĊ-CHAIRPERSON: Għandek ma’ fejn tista’ tikkonsulta?

IS-SUR TONIO MONTEBELLO: Hawnhekk m’għandix, le. 

IĊ-CHAIRPERSON: Jien qed nistaqsik tgħidilna f’liema perjodu jew board meeting sar l-ippjanar għall-2017.

IS-SUR TONIO MONTEBELLO: Bl-amment ma nafx.

IĊ-CHAIRPERSON: Ma tafx tgħidilna jekk hux lejn l-aħħar tal-2016?

IS-SUR TONIO MONTEBELLO: Probabbli wara l-ewwel quarter ikun hemm diskussjonijiet.

IĊ-CHAIRPERSON: Wara l-ewwel quarter tal-2016.

IS-SUR TONIO MONTEBELLO: Iva, give or take.
IĊ-CHAIRPERSON: U meta tkun tellajtha bord? How does it work out? Toħroġ xi aġenda? Tpoġġiha fuq l-aġenda inti?

IS-SUR TONIO MONTEBELLO: L-aġenda jagħmilha ċ-chairman mhux jien.

IĊ-CHAIRPERSON: L-aġenda jagħmilha ċ-chairman fejn ikun hemm item li jgħid li...

IS-SUR TONIO MONTEBELLO: Ikun hemm item tiegħi, bħala CEO, fejn nagħti spjegazzjoni ta’ xi jkun għaddej fil-kumpanija, fejn sejrin, pjanijiet u proġetti, u nitkellmu minn hemmhekk.

IĊ-CHAIRPERSON: Jien jinteressani r-reklutaġġ. L-item fuq l-aġenda għar-reklutaġġ...

IS-SUR TONIO MONTEBELLO: Le, ma jkunx hemm item għar-reklutaġġ specifically. L-ewwel nett dak mhux recruitment imma servizz.

IĊ-CHAIRPERSON: L-ingaġġ ta’ ħaddiema tramite l-kuntrattur.

IS-SUR TONIO MONTEBELLO: Kif spjegajt id-darba l-oħra, meta jkolli bżonn servizz ta’ trakk, ma mmurx ngħid lill-bord li għandi bżonn iktar capacity ta’ trakkijiet li jġorru l-materjal; ma nitkellimx fuq dak id-dettall mal-bord. 

IĊ-CHAIRPERSON: Inti tmur b’somma.

IS-SUR TONIO MONTEBELLO: Nispjega overall bis-somom; jitla’ anke ċ-Chief Financial Officer (CFO) jispjega s-somom, jiġifieri tkun high level, and that’s about it. 

IĊ-CHAIRPERSON: Allura l-bord f’xi mument iddelega lilek il-poter li you hire and fire...

IS-SUR TONIO MONTEBELLO: We don’t hire and fire, imma nikru servizz.

IĊ-CHAIRPERSON: You engage or disengage a service.

IS-SUR TONIO MONTEBELLO: Kull xiri jsir permess ta’ procurement committee, li fuqu jkun hemm membru tal-bord. Kif diġà spjegajt, jekk se nixtri servizz ta’ trakk – insemmi trakk għax huwa eżempju wieħed minn ħafna eżempji oħrajn – niddiskutuh fil-procurement committee.
IĊ-CHAIRPERSON: Iva, imma issa m’aħniex qegħdin nitkellmu fuq trakkijiet, imma fuq in-nies li ġew ingaġġati għas-servizzi tagħhom.  Id-deċiżjoni ta’ kemm tingaġġa nies għas-servizz tagħhom għall-2017 – biex nuża t-terminu tiegħek – tkun ħadtha inti.

IS-SUR TONIO MONTEBELLO: Bejn wieħed u ieħor, iva. Skont in-neċessità tal-kumpanija, wara li nkun iddiskutejtha mal-bord.

IĊ-CHAIRPERSON: Allura tinforma lill-bord wara?

IS-SUR TONIO MONTEBELLO: Le, ninfurmah qabel dwar xi pjanijiet ikolli.

IĊ-CHAIRPERSON: Jiġifieri inti tispjega lill-bord xi bżonnijiet u talbiet se tagħmel, il-bord jgħidlek biex tmexxi, u inti tmexxi.

IS-SUR TONIO MONTEBELLO: Hekk hu.

IĊ-CHAIRPERSON: Imbagħad tirrapporta lura lill-bord?

IS-SUR TONIO MONTEBELLO: Dażgur!

IĊ-CHAIRPERSON: Kif taħdem il-biċċa xogħol?

IS-SUR TONIO MONTEBELLO: Kull meta niltaqa’ mal-bord, l-ewwel nagħti overview ta’ xi jkun sar, imbagħad nagħti overview ta’ x’se jsir u x’tip ta’ approvals għandi bżonn.

IĊ-CHAIRPERSON: Inti qed tgħid li għall-ingaġġ ikun hemm ippjanar, you foresee kemm għandek bżonn ħaddiema within the next three or six months, u allura mbagħad tagħmel it-talba finanzjarja lill-bord, il-bord jagħtik il-go ahead, u inti tingaġġa...

ONOR. ROBERT ABELA: Mhux jingaġġa. Qalhielek xi ħames darbiet li mhux jingaġġa!

IĊ-CHAIRPERSON: Tingaġġaw is-servizzi accordingly. Onor. Abela, serraħ moħħok li m’iniex qed nipprova naqbdu fuq xi kelma. (Interruzzjonijiet)

ONOR. ROBERT ABELA: Allaħares le, ħames seduti! Qed neħodha bħala ovvja!

IĊ-CHAIRPERSON: Meta nkunu kollha lesti mix-xhud, imbagħad inkunu nistgħu nimxu għax-xhud li jmiss. Nippruvaw inlestu llum.

Sur Montebello, fis-seduta tal-5 ta’ Marzu, inti xhedt fuq x’ġara s-sena li għaddiet, u minn dak li xhedt jidher li donnu ġrat xi ħaġa stramba ħafna fi żmien l-elezzjoni ġenerali għax minflok bqajtu timxu bil-proċess li inti tmur għand il-bord u tgħidlu x’għandek bżonn f’termini finanzjarji,  imbagħad jagħtik il-go ahead...

IS-SUR TONIO MONTEBELLO: Mil-liema paġna qed taqra, jekk jogħġbok?

IĊ-CHAIRPERSON: Paġna 64 ta’ laqgħa numru 16 li saret fil-5 ta’ Marzu. Dakinhar inti spjegajt li fi żmien l-elezzjoni ġenerali donnu din il-proċedura li għadek kif semmejt, spiċċat, u bdejtu tingaġġaw in-nies fuq ordni, jew talba tal-Ministru. Ħalli naqralek x’għedt. Jien staqsejtek: “Jiġifieri fil-ġimgħa tal-elezzjoni daħlu 72 tramite...?”, u inti weġibtni: “Mhux kollha. 47 hemm placed hekk”. Imbagħad jien għedtlek: “Fil-ġimgħa tal-elezzjoni daħlu 47 persuna tramite Wasteserv, b’ordni tal-ministeru, biex ma jaħdmux ma’ Wasteserv”, u inti għedtli: “B’talba mill-ministeru”.  Imbagħad jien staqsejtek: “U naturalment inti lqajtha t-talba. Hux hekk?”, u inti għedtli:  “Ovvja!”.

IS-SUR TONIO MONTEBELLO: Dawk huma nies li ma kenux placed f’Wasteserv. 

IĊ-CHAIRPERSON: Imma allura tista’ tispjegalna kif għall-kumplament taż-żmien kontu qed issegwu proċedura rigoruża, u probabbilment tajba, fejn is-CEO kien imur għand il-bord jispjegalhom x’inhuma r-rekwiżiti tal-kumpanija, u jiġu allokati l-flejjes, imbagħad, fix-xahar ta’ qabel l-elezzjoni jiġu mpjegati 134 persuna ...

IS-SUR TONIO MONTEBELLO: Li 72 minnhom marru ma’ Wasteserv u kienu ppjanati.

IĊ-CHAIRPERSON: Imbagħad kien hemm 42, li b’ordni tal-Ministru mpjegajtuhom ma’ Wasteserv, u agħar minn hekk, qegħdin fuq il-kotba ta’ Wasteserv però ma jaħdmux ma’ Wasteserv.

IS-SUR TONIO MONTEBELLO: Infakkar li l-memorandum tal-kumpanija jippermetti li jsir dan, u nfakkar li dan kien isir fil-passat.  Hija xi ħaġa li saret minn dejjem!
IĊ-CHAIRPERSON: Spjegali x’ġara f’daqqa waħda fl-erba’ ġimgħat ta’ qabel l-elezzjoni.

IS-SUR TONIO MONTEBELLO: Kif spjegajt, jien ikolli talba biex jidħlu nies...

IĊ-CHAIRPERSON: Imma inti ma tgħidx “Jien għandi baġit ta’ Wasteserv, kif jiġi l-Ministru u jgħidli biex indaħħal 40 ruħ taparsi ma’ Wasteserv”?  Għax din hekk tfisser, taparsi ma’ Wasteserv, però mhux ma’ Wasteserv!

IS-SUR TONIO MONTEBELLO: Kif dejjem sar! Kienet prassi...

ONOR. JULIA FARRUGIA PORTELLI: Sur Montebello, inti weġibt lill-Onor. Kollega u għedtlu li din hija xi ħaġa li ilha ssir minn dejjem. Minn dejjem, minn meta? Jiġifieri taħt Gvern Laburista? Jew minn mindu twaqqfet Wasteserv?

IS-SUR TONIO MONTEBELLO: Minn mindu twaqqfet Wasteserv.  Minħabba l-mod kif inhu structured il-memorandum and articles of association tal-kumpanija, kien permess li Wasteserv tidħol f’arranġamenti ma’ dipartimenti skont il-bżonn. 

IĊ-CHAIRPERSON: Però, Sur Montebello, inti spjegajtilna li l-prassi ma kenitx hekk. Inti għedtilna li kont tipprepara dokument, tmur bih quddiem il-bord, il-bord jagħtik l-approvazzjoni, imbagħad terġa’ tirrapporta lura lill-bord biex tgħidilhom x’ġara.

IS-SUR TONIO MONTEBELLO: Hekk hu.

IĊ-CHAIRPERSON: Però imbagħad ġara xi ħaġa li fil-ħames ġimgħat ta’ qabel l-elezzjoni tal-2017 fejn din il-proċedura qisha ntremiet barra mit-tieqa, u minflok, ġew ingaġġati 134 persuna, li minnhom 47, qed tħallas għalihom Wasteserv, però Wasteserv m’għandha l-ebda value added, għax hekk ordna l-Ministru, u allura la ordnalek il-Ministru...

IS-SUR TONIO MONTEBELLO: Kif spjegajt lill-Onor. Claudio Grech id-darba l-oħra meta kien staqsieni fuq x’jiġri meta jkollna shortage of budget, eċċ. – fil-fatt kull sena jkollna shortages fil-budget – aħna nagħmlu ad hoc request lill-Finanzi, u ħafna drabi jingħatawlna.

IĊ-CHAIRPERSON: Jiġifieri intom tgħabbejtu bil-paga ta’ 47 persuna fil-ministeri...
IS-SUR TONIO MONTEBELLO: Mhux tgħabbejna ...

IĊ-CHAIRPERSON: ...imbagħad ovvjament ma kellekx flus għalihom, u mort għand il-Finanzi, jiġifieri mort għat-taxxi tal-poplu.

ONOR. ROBERT ABELA: Fejn marru jaħdmu dawn il-persuni?

IS-SUR TONIO MONTEBELLO: Dawn marru jaħdmu l-Parks, Afforestation and Countryside Restoration (PARKS) Directorate, il-Valley Management Unit, mal-Malta Tourism Authority (MTA) fuq il-beaches biex noħolqu aktar awareness...

IĊ-CHAIRPERSON: Għandkom nies fil-ministeri?

IS-SUR TONIO MONTEBELLO: Ma jidhirlix, però nista’ nkun żbaljat.  As far as I know, in-nies qegħdin mal-PARKS, mal-Marine, mal-Valley Management Unit u fuq il-beaches.

IĊ-CHAIRPERSON: Imma x’inhi r-raġuni għalfejn biex jidħlu nies jaħdmu mal-MTA, li għandha l-baġit tagħha u tista’ tmur għand il-Ministru biex iżidilha l-finanzi, il-Ministru ħass il-bżonn li jmur għand Wasteserv biex jiġu mpjegati nies li ma jaħdmux ma’ Wasteserv?

IS-SUR TONIO MONTEBELLO: Jien ma nistax nitkellem għall-Ministru tiegħi, nista’ nitkellem għalija. Jien, bħala Kap Eżekuttiv ta’ Wasteserv, ladarba fil-memorandum and articles of association għandi li nista’ nippermetti li nidħol f’arranġamenti ma’ dipartimenti oħra, jekk ikolli dik it-talba, se nagħmel hekk, imma m’iniex se nirrispondi għall-Ministru għalfejn ħass dak il-bżonn. Jekk nista’ nażżarda nagħmel assumption ngħid li ridna noħloqu awareness fuq waste management fuq il-beaches fejn ħafna drabi anke l-blue flag beaches għandhom il-bins tas-separazzjoni, imma ħadd ma jissepara.

IĊ-CHAIRPERSON: Allura fil-ħames ġimgħat ta’ qabel l-elezzjoni ridna nqajmu awareness...

ONOR. ROBERT ABELA: Ix-xogħol huwa b’xi mod konness mal-attività ta’ Wasteserv?

IS-SUR TONIO MONTEBELLO: Huwa fuq waste management.

IĊ-CHAIRPERSON: Jien qed nifhem sew...

ONOR. ROBERT ABELA: Ħallih iwieġeb għax din id-domanda hija importanti! Hemm konnessjoni bejn il-funzjoni ta’ Wasteserv u l-funzjoni li bdew jaqdu dawn il-ħaddiema l-oħra li staqsiek dwarhom l-Onor. Fenech Adami?

IS-SUR TONIO MONTEBELLO: L-iskop kien li jinħoloq iktar awareness fuq il-beaches, biex minflok in-nies jarmu fejn ġieb u laħaq fil-bins, jarmu fil-bins tas-separazzjoni.

ONOR. ROBERT ABELA: Allura, biex wieħed jilħaq dan l-għan ta’ iktar awareness...

IĊ-CHAIRPERSON: Fil-ħames ġimgħat ta’ qabel l-elezzjoni...

ONOR. ROBERT ABELA: Sur Montebello, intom stajtu tingaġġaw in-nies through Wasteserv jew through l-Ministeru. Jiġifieri kellek dawn iż-żewġ options.

IĊ-CHAIRPERSON: Mela Wasteserv, bejn l-1 ta’ Mejju u t-3 ta’ Ġunju, ċioè fil-kampanja elettorali ...

IS-SUR TONIO MONTEBELLO: Fis-sajf.

IĊ-CHAIRPERSON: Inzerta fis-sajf ukoll. ...ġiha l-bżonn li timpjega nies għall-beaches, fil-widien, u fil-parks.

IS-SUR TONIO MONTEBELLO: Mhux Wasteserv ħasset il-bżonn.

IĊ-CHAIRPERSON: Il-Ministru.

IS-SUR TONIO MONTEBELLO: Kien hemm talba biex nagħmlu agreement mad-dipartimenti. Jien ħarist lejn il-memorandum and articles of association, rajt li m’hemm xejn ħażin, u mxejt fuqhom.

IĊ-CHAIRPERSON: Meta tgħidli li kien hemm talba, min ikun għamilhielek it-talba?

IS-SUR TONIO MONTEBELLO: Il-Ministeru.

IĊ-CHAIRPERSON: X’tifhem meta tgħid “ministeru”?

IS-SUR TONIO MONTEBELLO: Fl-aħħar mill-aħħar il-ministeru huwa l-ministru.  Jekk il-Ministru jħoss li nixtiequ nagħmlu iktar awareness, jien se nara kif nistgħu...

IĊ-CHAIRPERSON: Jiġifieri l-Ministru ħass li fil-ħames ġimgħat ta’ qabel l-elezzjoni kellu jagħmel awareness fuq il-widien...

ONOR. ROBERT ABELA: Ma naħsibx li hu korrett li tgħid li fil-ħames ġimgħat ta’ qabel l-elezzjoni, qisha din hija xi ħaġa li bdiet ħames ġimgħat qabel l-elezzjoni! Ara l-kampanji tal-public awareness li saru fl-aħħar snin! Qed tpoġġilu l-kliem f’ħalqu! (Interruzzjonijiet) Tixhed inti minfloku jonqsok!  Insomma daqt tixhed inti wkoll! Tinsiex!

IĊ-CHAIRPERSON: Onor. Abela, as at a matter of fact, bejn l-1 ta’ Mejju 2017, meta xolja l-Parlament, sat-3 ta’ Ġunju, meta saret l-elezzjoni, daħlu jaħdmu 134 ma’ Wasteserv, li 47 minnhom... (Interruzzjonijiet)

ONOR. ALEX MUSCAT: Qallek li bi pjan.

ONOR. CLAYTON BARTOLO: Il-Ministru kien ilu jgħid żmien twil li se jibda xogħol fil-widien. Sur Montebello, pereżempju, ix-xogħol li sar f’Wied il-Bir f’Ħal Qormi, tikkonferma li sar mill-ħaddiema...

IS-SUR TONIO MONTEBELLO: Parti minnhom ikunu minn dawk...

ONOR. CLAYTON BARTOLO: Qed naqra artiklu maħruġ fuq tvm.com.mt bit-titlu “Friends of the Earth Malta has welcomed the work of the Environment Ministry”. Jekk hemm xi ħaġa ħażina li ġbarna 20 tunellata skart minn ġol-widien... (Interruzzjonijiet)

ONOR. ALEX MUSCAT: Jidher li l-Oppożizzjoni mhijiex qed taqbel ma’ dak it-tip ta’ ingaġġ. Jekk qed nifhmu sewwa.

IĊ-CHAIRPERSON: L-Oppożizzjoni ma ssib ebda problema, ħlief meta jiġu ngaġġati 134 persuna fl-erba’ ġimgħat ta’ qabel l-elezzjoni, meta Gvern Nazzjonalista, meta kien fil-gvern, meta jxolji l-Parlament, kien iwaqqaf l-ingaġġ tan-nies!  (Interruzzjonijiet)

ONOR. ROBERT ABELA: Kien imur jagħmel xi deal ta’ €5 miljuni l-Gvern Nazzjonalista lejliet l-elezzjoni!

IĊ-CHAIRPERSON: Ma kienx jixtri l-ħaddiema b’jobs qabel l-elezzjoni!

ONOR. ALEX MUSCAT: Kien jagħmel deficit jum wara l-ieħor, u dan il-Gvern, fis-sena tal-elezzjoni għamel surplus! Dik hija d-differenza!

IĊ-CHAIRPERSON: Ħalli nkompli bil-mistoqsijiet. Inti għedt li l-Ministru kien li tak l-ordni. Qed nifhem li qed tirriferi għall-Ministru Josè Herrera.  Hux hekk?

IS-SUR TONIO MONTEBELLO: Dak huwa l-Ministru tiegħi.

IĊ-CHAIRPERSON: Kien kellmek hu? Kien ċempillek hu? Kien kellmek is-Segretarju Permanenti? 

IS-SUR TONIO MONTEBELLO: Kellimni l-Ministru. Inkunu qed niddiskutu fil-laqgħat li jkollna regolari, xtaq li jkun hemm dawn it-tip ta’ persuni biex noħolqu iktar awareness, u mxejna fuq hekk.

IĊ-CHAIRPERSON: Xi tgħid jekk nissuġerilek li dakinhar mill-ewwel waslitlek lista ta’ nies li jistgħu jkunu papabbli għal dawn il-jobs?

IS-SUR TONIO MONTEBELLO: X’jiġifieri lista ta’ nies? Aħna mmorru fuq il-kuntrattur u nitolbuh in-nies.

IĊ-CHAIRPERSON: U kemm damu biex ġew dawn in-nies?

IS-SUR TONIO MONTEBELLO: Forsi tistgħu titolbu lill-kuntrattur jitla’ jixhed hu, mhijiex problema. Aħna nitolbu lill-kuntrattur jagħtina n-nies, u l-kuntrattur jagħtina n-nies. 

IĊ-CHAIRPERSON: Sur Montebello, int kont għedtilna li int awtorizzat bil-memorandum and articles of association. L-awtorizzazzjoni trid tingħata se mai mill-bord tad-diretturi. Naqblu?

IS-SUR TONIO MONTEBELLO: Naqblu.

IĊ-CHAIRPERSON: Għandek l-awtorizzazzjoni mill-bord tad-diretturi biex tingaġġa s-servizzi ta’ nies...

ONOR. ROBERT ABELA: Jimporta tirriferih għall-klawsola rilevanti ħalli narawha aħna wkoll? (Interruzzjonijiet)
IĊ-CHAIRPERSON: Sur Montebello, l-amministrazzjoni ġenerali tal-kumpanija hija naturalment f’idejn il-bord tad-diretturi, allura meta l-kumpanija tkun se teżerċita xi poter li qed tgħid li għandha, nimmaġina jkun hemm id-deċiżjoni tal-bord tad-diretturi. Kien hemm din ir-riżoluzzjoni jew deċiżjoni tal-bord?

ONOR. ROBERT ABELA: Sur President, qed tagħmillu domanda li hija legali. Għidli minn fejn joħroġ dan il-bżonn. Paragrafi (g) u (o) li hemm fl-objects tal-memorandum and articles of association, jawtorizzaw lil Wasteserv “to establish contacts, liaise and collaborate with private and public sector entities/departments, whether domestic or foreign, in persuance of the objects of the company”. Hawnhekk ix-xhud xehed b’mod ċar li dak li sar kien in persuance of the objects of the company. Jiġifieri ma kellu bżonn ebda awtorizzazzjoni mill-bord tad-diretturi. 

IĊ-CHAIRPERSON:  Sur Montebello, kien hemm awtorizzazzjoni?

ONOR. ROBERT ABELA:  Ma kenitx meħtieġa.

IĊ-CHAIRPERSON: Dak iweġibni hu! Telgħet quddiem il-bord?

ONOR. ROBERT ABELA: Ma kienx meħtieġ!

IĊ-CHAIRPERSON: Qatt telgħet talba quddiem il-bord tad-diretturi fil-perjodu ta’ Mejju u Ġunju 2017, fejn il-bord iddeċieda li Wasteserv titgħabba bl-ispiża ta’ iktar minn 40 ħaddiem li ma kenux se jaħdmu direttament mal-kumpanija?

ONOR. ROBERT ABELA: Jien noġġezzjona għall-kelma “titgħabba”!

IĊ-CHAIRPERSON: Dażgur li titgħabba!

ONOR. ROBERT ABELA: Qiegħed tpoġġi l-kliem f’ħalqu!

IĊ-CHAIRPERSON: Tant tgħabbiet Wasteserv li s-Sur Montebello kellu jmur għand il-Finanzi... (Interruzzjonijiet)

ONOR. ROBERT ABELA: Ħallset u ġabet servizz lura! Mela għax tieħu servizz, tkun qed titgħabba?

IĊ-CHAIRPERSON: Il-beach cleaning mhuwiex servizz ta’...

ONOR. ROBERT ABELA: Le, mhuwiex servizz il-beach cleaning?! 

IĊ-CHAIRPERSON:  Imma mhux ta’ Wasteserv.

ONOR. ROBERT ABELA:  Mela issa nħalluhom maħmuġin!

IĊ-CHAIRPERSON: Imma mhuwiex servizz ta’ Wasteserv!

ONOR. ALEX MUSCAT: Minn fejn joħroġ dan?

IĊ-CHAIRPERSON: Sur Montebello, it-tindif tal-beaches f’idejn min hu? F’idejn Wasteserv?

ONOR. ALEX MUSCAT: Issa anke tal-iskart sirt espert? (Interruzzjonijiet)

ONOR. ROBERT ABELA: U l-waste seperation fil-beaches u l-awareness f’idejn min huma?

IS-SUR TONIO MONTEBELLO: L-awareness huwa f’idejn Wasteserv.

IĊ-CHAIRPERSON: Naqblu li l-manteniment tal-beaches mhuwiex kompitu... (Interruzzjonijiet)

ONOR. CLAYTON BARTOLO: Sur Montebello, meta jinġabar l-iskart minn fuq il-beaches fejn imur?

ONOR. ALEX MUSCAT: Jiġifieri mhux meħtieġ dan it-tindif? Hekk qed ngħidu?

IĊ-CHAIRPERSON: Le jaħasra, qed ngħidlek li f’dan il-pajjiż hemm ħafna affarijiet li huma meħtieġa, però ma jistax jagħmilhom min irid!

ONOR. JULIA FARRUGIA PORTELLI: Ħalli nara jekk iniex qed nifhem sew lill-Onor. Fenech Adami għax issa qiegħda nitgerfex!  (Interruzzjonijiet)

IĊ-CHAIRPERSON: Il-fatt li hemm ħtiġijiet ma jfissirx li tagħmilhom inti! Jagħmilhom min għandu jagħmilhom!

ONOR. ALEX MUSCAT: L-ingaġġ ta’ nies li qed inaddfu l-bajjiet, għall-Oppożizzjoni huwa xi ħaġa ħażina u li ma missu qatt sar! Huwa skandlu enormi li għandna nies li qed inaddfu bajjiet!

IĊ-CHAIRPERSON: Onor. Muscat qed ngħidlek li huwa skandlu kbir li timpjega iktar minn 140 ruħ fil-ħames ġimgħat ta’ qabel elezzjoni ġenerali, meta f’dan il-pajjiż għal leġiżlatura waħda wara l-oħra, wara l-oħra, wara l-oħra, kienu jieqfu l-ingaġġi tal-ħaddiema malli jxolji l-Parlament.

ONOR. ALEX MUSCAT: Dak inti qed tgħidu!

IĊ-CHAIRPERSON: Il-Gvern Laburista għamel bil-kontra! Kif xolja l-Parlament...

ONOR. ALEX MUSCAT: L-emails tiegħek juru mod ieħor!

IĊ-CHAIRPERSON: M’hu veru xejn.

ONOR. ALEX MUSCAT: Inti qed tiġi hawnhekk tippontifika, imbagħad l-emails tiegħek juru mod ieħor!

ONOR. JULIA FARRUGIA PORTELLI: La l-policy tal-iskart ma tagħmilhiex Wasteserv, min suppost jagħmilha? Il-Ministru għall-Ġustizzja? Jew forsi taqa’ taħt Mater Dei?!

IĊ-CHAIRPERSON: It-tindif tal-bajjiet f’idejn min hu?

ONOR. ROBERT ABELA: Ir-responsabilità tas-separazzjoni tal-iskart fil-bajjiet ta’ min hi?

IS-SUR TONIO MONTEBELLO: Waħda mill-problemi li niffaċċjaw hija li filwaqt li l-Cleansing Department jagħmlu xogħol eċċellenti u siewi ħafna ta’ tindif fil-pajjiż, ħafna drabi ma jagħmlux separazzjoni, u għaldaqstant, għalkemm inaddfu, anke meta jkun hemm il-maltempati u l-alka fuq il-bajjiet, iġibu kollox imħallat ġol-landfill. Dik hija waħda mid-diffikultajiet li aħna niffaċċjaw on a regular basis. Aħna ħassejna li jekk aħna nkunu nvoluti iktar at source, ikun hemm iktar... (Interruzzjonijiet)

IĊ-CHAIRPERSON: Mhux inti ħassejt, imma l-Ministru ħass. Il-Ministru ħass u kkommunika miegħek fl-erbat ġimgħat ta’ qabel l-elezzjoni!

ONOR. ALEX MUSCAT: Allaħares fl-oġġettivi ma jkunx hemm sinkronizzazzjoni u sintonija bejniethom!

ONOR. JULIA FARRUGIA PORTELLI: U allaħares ukoll ma jkollokx direzzjoni politika!

ONOR. CLAYTON BARTOLO: Jien nista’ nikkonferma dak li qed jgħid is-Sur Montebello, għax jien servejt fil-Kunsill Lokali tal-Mellieħa, fejn għandna tliet bajjiet – l-Għadira, Golden Bay u Paradise Bay – u li huma blue flag u l-problema li kienet dejjem tinqala’ kienet proprju tas-separazzjoni tal-iskart, u fuq dik dejjem tlifna l-punti.

ONOR. JULIA FARRUGIA PORTELLI:  Mr Chairman, ma naħsibx li hija daqshekk redikola u tad-daħk! Kull ħaġa li tgħid din in-naħa hija tar-redikolu! Qed tidħak bih għax qed jgħidlek...? Ma naħsibx li l-Kunsill Lokali tal-Mellieħa huwa magħmul kollu minn kunsilliera Laburisti!

IĊ-CHAIRPERSON: Sur Montebello, kienet telgħet bord it-talba?

IS-SUR TONIO MONTEBELLO: Telgħet bord permess taċ-Chairman, li meta kont qiegħed...

IĊ-CHAIRPERSON: X’jiġifieri “telgħet bord permess taċ-Chairman”?

IS-SUR TONIO MONTEBELLO: Meta ċ-Chairman ikun fil-meetings miegħi mal-Ministru, u l-Ministru jagħtina direzzjoni, iċ-Chairman hemmhekk ikun qiegħed jassumi r-responsabilità tal-bord.

IĊ-CHAIRPERSON: Erġa’ għidhieli.

IS-SUR TONIO MONTEBELLO: Il-Ministru ma jiġix kull meeting mal-bord biex jagħtih direzzjoni, imma jekk inkunu qegħdin jien u ċ-Chairman u l-Ministru jagħtina direzzjoni, awtomatikament iċ-Chairman hemmhekk jassumi r-responsabilità tal-bord.

IĊ-CHAIRPERSON: Minn fejn joħroġ dan il-poter?

ONOR. ROBERT ABELA: Sur President, inti qed tgħidlu li x’imkien il-kumpanija eċċediet il-memorandum and articles of association tagħha, jew li kisrithom? Jien ma qed nara ebda ksur.

IĊ-CHAIRPERSON: Jien qed ngħid li saru affarijiet ...

ONOR. ROBERT ABELA: Imma bi ksur, jew mhux bi ksur?

IĊ-CHAIRPERSON: Jien qed nistaqsi jekk il-bord hux infurmat. Dik kienet il-mistoqsija tiegħi.

ONOR. ROBERT ABELA: Il-bottom line huwa jekk hemmx ksur tal-memorandum and articles. U m’hemmx. 

IĊ-CHAIRPERSON: Jiġifieri jekk tiltaqgħu inti, iċ-Chairman u l-Ministru, daqslikieku ltaqa’ l-bord?

IS-SUR TONIO MONTEBELLO: Iva, dejjem skont iċ-ċirkostanzi u d-deċiżjoni li tkun. Pereżempju, inti staqsejtni kif jaf il-bord biż-żieda tan-nies, li jien ngħid li huwa servizz. Il-bord ma jkunx jaf b’kull xirja li ssir; isir jaf qabel, fil-pjan, u wara li ssir.

IĊ-CHAIRPERSON: Imma inti l-ewwel għedtilna li meta tiġi biex tingaġġa, tagħmel preżentazzjoni u fir-rapport ikun hemm kemm għandkom bżonn nies, u issa qed tgħidli li ltqajtu inti, il-Ministru u ċ-Chairman...

IS-SUR TONIO MONTEBELLO:  Fuq dan il-każ partikolari. Inti ġustament ġbitli l-attenzjoni li l-47 persuna ma setgħux ikunu ppjanati mill-2016 fil-każ ta’ Wasteserv; fil-każ tal-Ministru probabbli kienu, fil-każ tiegħi ma kenux.

IĊ-CHAIRPERSON: Il-Ministru ppreżentalek xi pjan? Qallek li hu għandu...

IS-SUR TONIO MONTEBELLO: Kellna diskussjoni bħalma qed nagħmlu bħalissa. 

IĊ-CHAIRPERSON: Dawn id-diskussjonijiet ikunu minuted?

IS-SUR TONIO MONTEBELLO: Trid tistaqsi lilhom.

IĊ-CHAIRPERSON: Min ikun preżenti? Ikun hemm is-Segretarju Permanenti?

IS-SUR TONIO MONTEBELLO: Ġeneralment is-segretarju tal-Ministru.

IĊ-CHAIRPERSON: Għandek idea meta sar dan il-meeting?

IS-SUR TONIO MONTEBELLO: Ma niftakarx.
IĊ-CHAIRPERSON: Tista’ tgħidli abbażi ta’ liema klawsola jeżisti dan il-poter?

IS-SUR TONIO MONTEBELLO: Paragrafu (g) jgħid “to establish contacts, liaise and collaborate with private and public sector entities/departments, whether domestic or foreign, in persuance of the objects of the company.”.

IĊ-CHAIRPERSON: Allura dik għalik tfisser li tista’ tingaġġa nies inti?

IS-SUR TONIO MONTEBELLO: Nista’ nikkollabora ma’ private jew public sector entitites għal affarijiet li huma in persuance of the objects of the company. U waste separation huwa persuance of the objects of the company.

IĊ-CHAIRPERSON: Jiġifieri dik tinterpretaha bħala li tagħtik il-poter li tingaġġa fuq il-payroll tiegħek is-servizzi ta’ nies...

IS-SUR TONIO MONTEBELLO: Mhux fuq il-payroll, imma tingaġġa bħala servizz. Is-servizz ta’ trakkijiet mhux fuq il-payroll, imma huwa spiża.

IĊ-CHAIRPERSON: Mela tingaġġa bħala spiża tiegħek is-servizz ta’ ħaddiema li jaħdmu ma’ dipartiment ieħor?

IS-SUR TONIO MONTEBELLO: Hekk hu.

ONOR. ROBERT ABELA: Qed jgħidlek biex is-separazzjoni tal-iskart tmur at source, li hija waħda mill-oġġettivi ta’ Wasteserv.

IĊ-CHAIRPERSON:  Aktar rimarki? L-Onor. Jason Azzopardi.

ONOR. JASON AZZOPARDI: Sur Montebello, waqt li kont qed twieġeb id-domandi taċ-Chairman kont qiegħed nagħti daqqa t’għajn ħafifa lejn ir-risposti li inti tajtna u d-dokumenti li għaddejtilna aktar kmieni, u se nagħmel ftit mistoqsijiet li għalissa jolqtuni, mingħajr ma nidħol fid-dettall. Mistoqsija numru 2 kienet dwar in-numru ta’ periti mpjegati fl-impjant ta’ Sant’Antnin mill-2014, u inti għedtilna li hemm one chief projects manager, one deputy chief projects manager, u seba’ project leaders. Dawn id-disgħa huma kollha periti?

IS-SUR TONIO MONTEBELLO: Iva.

ONOR. JASON AZZOPARDI: U dawn ġew ingaġġati jew impjegati ma’ Wasteserv post 2014. Kien hemm sejħa għal kull wieħed?

IS-SUR TONIO MONTEBELLO: Jidhirli li iva, però m’iniex ċert sa barra.

ONOR. JASON AZZOPARDI: Mela kindly take note sabiex tipprovdina bil-calls rispettivi.  Tista’ tibgħathom b’email.

IS-SUR TONIO MONTEBELLO: Jekk ikunu ngaġġati mal-kuntrattur ma jkollix. 

ONOR. JASON AZZOPARDI: Fair enough, però napprezza jekk sa darb’oħra tgħaddilna dik l-informazzjoni permezz ta’ email.

IS-SUR TONIO MONTEBELLO: Mhux problema. Bil-qalb kollha.

ONOR. JASON AZZOPARDI: Qed nitkellmu fuq disa’ periti li ġew impjegati fl-impjant ta’ Sant’Antnin.

IS-SUR TONIO MONTEBELLO: Mhux fl-impjant ta’ Sant’Antnin. Qegħdin stationed hemmhekk, imma jaħdmu mal-kumpanija kollha skont il-neċċessità tal-kumpanija.

IĊ-CHAIRPERSON: Xi tfisser “stationed hemmhekk”?

IS-SUR TONIO MONTEBELLO: Jiġifieri l-physical office tagħhom qiegħed Sant’Antnin, però, pereżempju, perit minnhom qed jimmaniġġja Wied Fulija Project, perit ieħor qiegħed jamministra...

ONOR. JASON AZZOPARDI: Qabel l-2014 kemm kien in-numru ta’ periti li kienu stationed hemmhekk però jaħdmu, kif qed tgħid inti, bnadi oħra?

IS-SUR TONIO MONTEBELLO: M’għandix dik l-informazzjoni hawn, però bla dubju li żdiedu.

ONOR. JASON AZZOPARDI: Għaliex żdiedu?

IS-SUR TONIO MONTEBELLO: Meta bdejt fl-2014 jien sibt tliet proġetti li ridt inlestihom.

ONOR. JASON AZZOPARDI: Allura l-bżonn inqala’ minħabba dawn il-proġetti li riedu jiġu konklużi.

IS-SUR TONIO MONTEBELLO: U minħabba oħrajn li se nagħmlu.

ONOR. JASON AZZOPARDI: Bħal xiex?

IS-SUR TONIO MONTEBELLO: Bħal Wied Fulija, l-MRF ġo Ħal Far, il-landfill ta’ Ħal Luqa, il-waste to energy...

ONOR. JASON AZZOPARDI: Jiġifieri l-inċineratur?

IS-SUR TONIO MONTEBELLO: Iva. Biex inkun korrett irrid ngħid li waħda mill-periti li kienet impjegata f’Wasteserv meta sirt CEO jien, kienet impjegata permezz ta’ kuntratt, u konna nħallsu €4,500 fix-xahar għaliha lil kuntrattur privat, imbagħad impjegajniha magħna u bdejna nħallsuha €1,600 fix-xahar. Din kienet xi ħaġa li skoprejtha meta bdejt hemmhekk jien.  Jekk trid nista’ nagħtik l-isem, forsi mhux fuq il-microphone, b’rispett lejha għax għadha mpjegata tagħna.

ONOR. JASON AZZOPARDI: Jekk trid tagħih, agħtih, però mhuwiex importanti għalija. Inti qed tgħid li żdied in-numru ta’ periti.

IS-SUR TONIO MONTEBELLO: Bilfors, la żdiedu l-proġetti.

ONOR. JASON AZZOPARDI: Jiġifieri dik hija r-raġuni.

IS-SUR TONIO MONTEBELLO: Hekk hu.

ONOR. JASON AZZOPARDI: Fir-risposta għal mistoqsija numru 6 għedtilna li l-income mill-bejgħ ta’ skart isseparat f’Diċembru 2016 – probabbilment qed nifhimha ħażin jien, imma napprezza jekk tispjegahieli –  kien ta’ €146,000. 

IS-SUR TONIO MONTEBELLO: Jista’ jkun li d-domanda ma fhimtiex tajjeb jien, jew ma saritlix sewwa. Hawnhekk jien tajtek is-sales in that particular month. 

ONOR. JASON AZZOPARDI: Sewwa għamilt.

IS-SUR TONIO MONTEBELLO: Jista’ jkun li f’Diċembru ma nkunux begħna kollox, imma nkunu begħnihom f’Jannar, jiġifieri jista’ jkun hemm dawn id-diskrepanzi. F’risposta aktar kumplessiva għal mistoqsija numru 5, tajtek it-total tas-sales fis-snin 2015, 2016 u 2017.

ONOR. JASON AZZOPARDI: Issa niġi għal dawk aktar tard għax għamilt nota, imma għalissa se mmur lura għal Diċembru 2016 ipparagunat ma’ Diċembru 2017.  F’Diċembru 2016 kien hemm income ta’ €146,000 mill-bejgħ tal-iskart isseparat, filwaqt li f’Diċembru 2017 il-bejgħ kien jammonta għal €14,500, differenza ta’ ftit aktar minn €120,000. Jista’ jkun li hemm xi żball ta’ digit?

IS-SUR TONIO MONTEBELLO: Le, m’hemmx żball. Kif diġà spjegajt, is-sales li jkunu saru sena qabel ma jkunux saru f’dak ix-xahar sena eżatt wara, imma jista’ jkun sar f’Jannar, fi Frar, eċċ. Li żgur hawn differenti hawnhekk huwa l-ħġieġ, li jitla’ ħafna fit-tunellaġġ għax huwa tqil, imma li jġib prezz baxx ħafna.  Id-domanda tiegħek hija ġusta għall-aħħar għax għalkemm hemm żieda fit-tunellaġġ, hemm tnaqqis sostanzjali fil-prezz.

ONOR. JASON AZZOPARDI:  Mela r-raġuni hija li l-valur tal-ħġieġ huwa differenti. Tagħtini l-istess raġuni għall-aħħar kolonna, jiġifieri Frar 2017 u Frar 2018? Fi Frar 2017 kien hemm kważi €160,000, filwaqt li fi Frar 2018 kien hemm €41,000.

IS-SUR TONIO MONTEBELLO: Hawnhekk m’intix qed tara xahar b’xahar over a period of time. Għalhekk naħseb li r-risposta għal mistoqsija numru 5 hija iktar realistika.

ONOR. JASON AZZOPARDI: Fil-fatt għamilt nota żgħira hawnhekk, fis-sens li t-tunelleġġ huwa kważi l-istess, imma l-prezz naqas sostanzjalment.

IS-SUR TONIO MONTEBELLO: Fil-fatt naqas b’€2 miljuni meta kkomparat mal-2015.  Dan huwa dovut għal fatturi, interni u esterni. Il-fattur estern huwa li l-prezz tar-recyclables fid-dinja, over all, naqas. Ir-recyclables huma hydrocarbons li fl-aħħar mill-aħħar huma pegged maż-żejt, u l-prezz tagħhom fl-Ewropa naqas overall. Kellek il-kwestjoni taċ-Cina, li żiedet il-quality controls tagħha u qed titlob contamination rate baxxa ħafna. Tant hu hekk li ħarbtet l-MRFs fl-Ewropa kollha. Dawk huma l-fatturi esterni.

Fir-rigward ta’ fatturi interni, kif diġà spjegajt, minħabba li ħafna mill-materjal qed jinħadem fl-impjant ta’ Malta North, fejn minn hemmhekk il-plastics qed joħorġu mixed, il-prezz waqa’ drastikament. Filwaqt li t-tunellaġġ ħareġ kważi xorta, u filwaqt li għat-targets jiġu stmati xorta, il-prezz tiegħu jaqa’.

ONOR. JASON AZZOPARDI: Għar-rigward ta’ mistoqsija numru 3, mal-ewwel daqqa t’għajn, jista’ jkun li wieħed jieħu l-impressjoni li hemm ċertu overlapping tal-irwoli.

IS-SUR TONIO MONTEBELLO: Lanqas xejn. Assolutament le.

ONOR. JASON AZZOPARDI: Ma kellix dubju li se tgħidli hekk, għalhekk nixtieqek tispjegali allura ċ-Chief Officer Organisation Development (COOD), li għandu paga viċin il-€50,000 fis-sena, x’inhu differenti miċ-Chief Organisation Office (COO).

IS-SUR TONIO MONTEBELLO: Is-COO huwa warranted engineer responsabbli mill-operat kollu, filwaqt li s-COOD huwa responsabbli mill-organisational development, mainly industrial relations, jiġifieri relazzjonijiet mal-unions.

ONOR. JASON AZZOPARDI: Mela s-COOD jagħmel prinċipalment interface mal-unions.

IS-SUR TONIO MONTEBELLO: Hekk hu, dixxiplini, eċċ.

ONOR. JASON AZZOPARDI: U s-COO huwa a warranted engineer.

IS-SUR TONIO MONTEBELLO: Hekk hu.

ONOR. JASON AZZOPARDI: Nimmaġina li l-kariga ta’ COO kienet teżisti qabel żmienek ukoll.

IS-SUR TONIO MONTEBELLO: Hekk hu. Korrett.

ONOR. JASON AZZOPARDI: COOD kien jeżisti qabel żmienek?

IS-SUR TONIO MONTEBELLO: Le.

ONOR. JASON AZZOPARDI: Mela post 2014 inħasset il-ħtieġa tas-COOD, li huwa s-Sur Micallef, u nħoloq dan il-rwol. Għandi nifhem li kien hemm sejħa.
IS-SUR TONIO MONTEBELLO: Jekk m’iniex sejjer żball huwa person of trust.

ONOR. JASON AZZOPARDI: This person of trust – seta’ kien jismu Tizju jew Sempronju, l-isem mhux importanti – fil-kariga ta’ COOD, għandu paga ftit iktar minn tas-COO li huwa a warranted engineer.

IS-SUR TONIO MONTEBELLO: Le, mhijiex iktar; overall hija inqas.

ONOR. JASON AZZOPARDI: Kemm inqas? Ħafna?

IS-SUR TONIO MONTEBELLO: Biss biss is-COO għandu l-warrant allowance u s-COOD m’għandux.

ONOR. JASON AZZOPARDI: Imma m’hemmx differenzi kbar.

IS-SUR TONIO MONTEBELLO: Iva, hemm differenza.

ONOR. JASON AZZOPARDI: Naħseb li naqblu li r-responsabilità ta’ wieħed u tal-ieħor hija differenti.

IS-SUR TONIO MONTEBELLO: Hija differenti, però fiha tagħha wkoll. Illum il-kumpanija għandha 800 ruħ, għandha żewġ main unions, u m’għandix għalfejn ngħidilkom xi tfisser b’żewġ unions kontinwament jagħmlu t-talbiet tagħhom on a regular basis. Ħafna drabi jkollok waħda titlob ħaġa u l-oħra titlob oħra, biex they prove their worth ovvjament mal-ħaddiema. Jiġifieri it is quite a task to deal with them.

ONOR. ROBERT ABELA: Fil-fatt hemm €16,000 differenza fis-salarju.

IS-SUR TONIO MONTEBELLO: Hekk hu.

ONOR. JASON AZZOPARDI: U jagħmel xogħol li l-liaison officer m’għandux jagħmel.

IS-SUR TONIO MONTEBELLO: Il-liaison officer qisu huwa l-head of secretariat tiegħi. Qisu chief of staff, jekk nista’ nsejjaħlu hekk.

ONOR. JASON AZZOPARDI: Il-personal assistant (PA)?  L-id il-leminija?

IS-SUR TONIO MONTEBELLO: Le, mhux PA. Huwa l-persuna li jkun hemm fil-meetings u jsegwihom. PA ma jagħmilx dak ix-xogħol.

ONOR. JASON AZZOPARDI: U dak il-post inħoloq qabel l-2014?

IS-SUR TONIO MONTEBELLO: L-isem iva, imma l-persuna u l-irwol ġeneriku li għandu, baqa’ l-istess minn day one li nħolqot il-kumpanija.  L-isem biss inbidel.

ONOR. JASON AZZOPARDI: U x’kien qabel?

IS-SUR TONIO MONTEBELLO: Kien hemm żmien kien PA, però to be honest with you ma nafx x’kien iżjed.

ONOR. JASON AZZOPARDI: Imma apparti l-isem ma nbidel xejn f’dak ix-xogħol.

IS-SUR TONIO MONTEBELLO: Żdiedlu t-tip ta’ xogħol, minħabba li l-kumpanija kibret. 

ONOR. JASON AZZOPARDI: Fl-aħħar seduta kont staqsejtek tispjegali, u inti mill-ewwel għedtli, anzi kważi antiċipajtni, dak li ntqal f’rapport fuq The Times dwar l-ammont ta’ materjal riċiklat. Jien staqsejtek jekk l-iskart riċiklabbli hux suppost jiġi landfilled u inti għedtli “Naf għalxiex ġej”. Għedtli li m’għandux jiġi landfilled u inti użajt dan il-mezz meta kellek emerġenza għax inħaraq l-impjant u kellkom xahrejn materjal li poġġejtuh fil-landfill ta’ Żwerja. 

IS-SUR TONIO MONTEBELLO:  Hekk hu.

ONOR. JASON AZZOPARDI:  What is “Żwerja”? What does it connotate?

IS-SUR TONIO MONTEBELLO: Żwejra hija landfill li kienet inħolqot meta l-Gvern preċedenti ried jagħlaq il-landfill tal-Magħtab sakemm infetħet l-Għallis, li hija engineered landfill; kien hemm transition.

ONOR. JASON AZZOPARDI: L-Għallis hija engineered. U ż-Żwejra?

IS-SUR TONIO MONTEBELLO: Hija engineered ukoll.

ONOR. JASON AZZOPARDI: U ż-Żwerja waqfet taħdem?
IS-SUR TONIO MONTEBELLO: Le, kien fadlilha ammont ta’ spazju li stajna nużaw, u jien żammejtu għall-emerġenzi li jkolli. 

ONOR. JASON AZZOPARDI: Jiġifieri fl-2006 u l-2007 ma waqfitx topera Żwejra.

IS-SUR TONIO MONTEBELLO: Fl-2006, ma nafx għax jien ma kontx hemmhekk u allura ma nistax nitkellem fuq dak iż-żmien. Li nista’ ngħidlek hu li Żwejra, skont l-Environment and Resources Authority (ERA), fadlilha ammont ta’ capacity, u dik il-capacity jien ħallejtha għall-emerġenzi.

ONOR. JASON AZZOPARDI: Jiġifieri inti kopert bil-permess tal-ERA.

IS-SUR TONIO MONTEBELLO:  Dażgur, bl-Integrated Polution Prevention and Control (IPPC) Regulations.

ONOR. JASON AZZOPARDI: Jiġifieri ma waqfitx taħdem fl-2006 u stajt tiddepożita materjal...

IS-SUR TONIO MONTEBELLO: Il-Magħtab waqfet.

ONOR. JASON AZZOPARDI: Fuq Żwejra qed nitkellem. 

IS-SUR TONIO MONTEBELLO: Fi Żwejra nista’ nopera sallum. 

ONOR. JASON AZZOPARDI: U x’jintefa’ fiha, jew x’suppost jintefa’ fiha?

IS-SUR TONIO MONTEBELLO: X’suppost jintefa’ u x’nifta’ huma l-istess ħaġa; il- municipal solid waste (MSW), jew derivanti tiegħu bħal refuse-derived fuel (RDF), u jekk ikollok emerġenza, il-borża l-griża, li wkoll huwa derivative tal-MSW...

ONOR. JASON AZZOPARDI:  Emerġenza bħal xiex?

IS-SUR TONIO MONTEBELLO: Bħal meta kien hemm il-ħruq tal-impjant u kellna xahrejn backlog ta’ materjal li ħsibna li se naħdmuh, imma ma rnexxilniex naħdmuh.

ONOR. JASON AZZOPARDI: Il-backlog inħoloq minħabba l-ħruq?
IS-SUR TONIO MONTEBELLO: Parti minnu minħabba l-ħruq, u sakemm l-impjant ta’ Malta North għamilnih b’mod li nkunu nistgħu... Tinsiex li l-impjant ta’ Malta North ma kienx maħluq biex jaħdem il-borża l-griża.

ONOR. JASON AZZOPARDI: Bla dubju. Fil-fatt, to be fair with you, l-aħħar darba inti għedt li kellkom xahrejn materjal li poġġejtuh fil-landfill taż-Żwerja. Tista’ tgħidli bejn wieħed u ieħor meta kienu dawk ix-xahrejn?

IS-SUR TONIO MONTEBELLO: Il-materjal li nġema’ wara l-ħruq tal-Impjant ta’ Sant’Antnin, imma ma nafx meta ntefa’. 

ONOR. JASON AZZOPARDI: F’Jannar ta’ din is-sena?

IS-SUR TONIO MONTEBELLO: Ma niftakarx. 

ONOR. JASON AZZOPARDI: Le, mhux ma tiftakarx.

IS-SUR TONIO MONTEBELLO: Iva, ma niftakarx.

ONOR. JASON AZZOPARDI: Walk backwards. Il-ħruq tal-Impjant ta’ Sant’Antnin mhux f’Jannar ta’ din is-sena kien?

IS-SUR TONIO MONTEBELLO: Il-ħruq tal-impjant ta’ Sant’Antnin ġara fit-22 ta’ Mejju, 2017. Ħalli nispjega ftit, Onor. Azzopardi, għax din inti semmejtha kemm-il darba anke fuq programmi tat-televiżjoni. L-impjanti tagħna jsofru ħruq kull ġimgħa, u dan minħabba li sfortunatament, in-nies hemm barra, ma nafx għal-liema raġuni, jitfgħu expired flares tad-dgħajjes fil-borża l-griża on a regular basis, minflok ma jċemplu lid-Dipartiment tal-Protezzjoni Ċivili. F’dawn il-boroż jitfgħu wkoll batteriji kbar ta’ ġugarelli li meta jinqarsu fl-impjant jisħnu u sakemm jaslu fis-sit ikunu saħnu u jaqbdu l-karti. Fl-aħħar inċident li kellna Wied il-Għajn ġew anke l-Bomb Disposal Unit għax skoprejna li xi ħadd għoġbu jarmi karti tal-ġwież tal-annimali mċappsin bil-porvli tal-murtali, li nqaras bil-gaffa u sploda. Ma kienx hemm splużjoni, imma kien hemm ħoss enormi tant li qata’ anke s-salvavita u bħala prekawzjoni ħriġna lin-nies u saret investigazzjoni.

IĊ-ĊHAIRPERSON: Dwar il-ħruq tal-Impjant ta’ Sant’Antnin, tista’ tikkonferma jew tiċħad li dakinhar kien hemm problema, fis-sens li r-reservoirs li  suppost kellhom ikunu mimlijin bl-ilma li setgħu ntużaw biex jintefa’ in-nar, ma kenux...?

IS-SUR TONIO MONTEBELLO: Ma nafx id-dettall.

IĊ-CHAIRPERSON: Jekk ngħidlek li dakinhar li kien hemm il-ħruq fl-Impjant ta’ Sant’Antnin suppost kien hemm ir-reservoirs mimlijin bl-ilma...

ONOR. CLAYTON BARTOLO: M’hemmx inkjesta maġisterjali għaddejja fuq dan il-każ? 

ONOR. ROBERT ABELA: Mr Chairman, jimporta nagħmel punt? Aħna hawnhekk marbutin bit-termini tal-investigazzjoni li għażiltu intom stess bħala Membri tal-Oppożizzjoni. Mhux aħna fassalnihom it-termini, imma fassaltuhom intom. Jien qed nifhem li hemm min għandu interess li l-indaġini dwar il-każ Tal-Fekruna ma tibdiex u qegħdin intawlu kemm nistgħu biex il-każ Tal-Fekruna ma jibdiex jinstema’, imma hemm limitu. (Interruzzjonijiet) It-termini huma ffissati minnkom stess, ma nistgħux nibdew ninvestigaw kull ħaġa li ġrat f’Wasteserv.

IĊ-CHAIRPERSON: Qisek taf xi ħaġa, Onor. Abela! Inti taf li kien hawn l-istorja ddur li r-reservoirs tal-Impjant ta’ Sant’Antnin dakinhar li nħaraq l-impjant suppost kienu mimlijin bl-ilma u... (Interruzzjonijiet)

ONOR. ROBERT ABELA: Dan huwa rrilevanti għal dak li qegħdin niddiskutu.  Is-Sur Montebello jwieġeb għal dak li hu rilevanti. 

IĊ-CHAIRPERSON: Sur Montebello, ma tafx tweġibha din il-mistoqsija?

IS-SUR TONIO MONTEBELLO: Le, mhux ma nafx inwieġeb.

IĊ-CHAIRPERSON: Qishom inkwetati aktar minnek!

ONOR. CLAYTON BARTOLO:  Ejjew inżommu mat-termini tal-investigazzjoni.

IĊ-CHAIRPERSON: Sur Montebello, tista’, jekk jogħġbok, twieġeb il-mistoqsija?

ONOR. ROBERT ABELA: Hawnhekk qegħdin nitkellmu fuq il-kwestjoni tal-ingaġġ tal-ħaddiema mill-2010 sal-lum.

IĊ-CHAIRPERSON: Jekk irid jista’ li jgħidli ma jridx iweġibha. Sur Montebello, tista’ tweġibha din il-mistoqsija? 

ONOR. ROBERT ABELA: Lanqas irridu nisimgħuha aħna għax hija rrilevanti.

ONOR. JASON AZZOPARDI: Sur Montebello, qabel ma kellna din l-interruzzjoni gustuża, kont qed tipprova tispjegali... 

ONOR. ALEX MUSCAT: Min-naħa taċ-Chairperson, hux hekk? Interrompejtu bil-ħruq ta’ Sant’Antnin!

ONOR. JASON AZZOPARDI: ...dwar il-ħruq li kien hemm u kont qed tispjega għalfejn ikun hemm dak il-ħruq. Xtaqtek tispjega ftit meta għedt li kellek l-emerġenza tax-xahrejn fejn allura kellek tifta’ l-iskart fil-landfill Taż-Żwejra, meta kienu dawk ix-xahrejn.

IS-SUR TONIO MONTEBELLO: Mejju, Ġunju u probabbilment parti minn Lulju tal-2017. Meta tpoġġew f’Ta’ Żwejra ma nafx ngħidlek għax għamlu żmien twil stockpiled ħdejn l-impjant biex jinħadmu, u ma tressqux f’daqqa, imma tressqu in phases. Jiġifieri jista’ ikun li anke f’Jannar ta’ din is-sena ressaqt parti minnhom f’Ta’ Żwejra għax bqajt nittama li se naħdmu dak il-materjal...

ONOR. JASON AZZOPARDI: U meta kien stockpiled x’suppost sar minnu? 

IS-SUR TONIO MONTEBELLO: Suppost inħadem.

ONOR. JASON AZZOPARDI: Meta tgħid “inħadem” jiġifieri ġie sseparat?

ONOR. ROBERT ABELA: Se jkolli ninterrompi. Ħalli niċċita bl-eżatt x’inhuma t-termini ta’ din l-investigazzjoni:  “talba li saret mill-Membri tal-Oppożizzjoni għal investigazzjoni dwar is-sitwazzjoni tal-ingaġġ ta’ ħaddiema fil-Wasteserv matul il-perjodu Jannar 2016 u Ġunju 2017”. Mela din l-inkjesta trid tieqaf sa Ġunju 2017. Is-Sur Montebello qiegħed jiġi mistoqsi x’ġara post June 2017 li m’għandu x’jaqsam xejn mal-ingaġġ. Jiġifieri dawn id-domandi huma rrilevanti doppjament; jekk tridu toqogħdu tindagaw fuq l-iskart għamlu inkjesta oħra. 

IĊ-CHAIRPERSON: Onor. Azzopardi, kompli bil-mistoqsijiet u pprova żomm iktar mas-suġġett. 

ONOR. JASON AZZOPARDI: Din appuntu torbot mal-ingaġġ tal-ħaddiema li kien hemm f’dak il-perjodu ħalli naraw kif ġew utilizzati. Jiġifieri l-materjal ġie stockpiled biex jinħadem, jiġifieri jiġi sseparat.

IS-SUR TONIO MONTEBELLO: Hekk hu.

ONOR. JASON AZZOPARDI: Jekk ma jkunx isseparat xi jsir minnu, jew inkella x’sar minnu safejn taf inti?

IS-SUR TONIO MONTEBELLO: Jew jiġi baled u jsir RDF...
 
ONOR. JASON AZZOPARDI: Xi jfisser “jiġi baled”?

IS-SUR TONIO MONTEBELLO: Jiġifieri tippressah u tagħmlu f’bales, imbagħad jew tesportah bħala RDF jekk ikollok kuntratt biex tesporta, jew jekk ma jkollokx kuntratt biex tesporta titfgħu fil-landfill b’mod temporanju jew b’mod permanenti.

ONOR. JASON AZZOPARDI: U meta titfgħu fil-landfill hemm proċedura partikolari biex ma jibqax inixxi jew ikollu xi seepage fil-water table?

IS-SUR TONIO MONTEBELLO: Le, ħalli nispjegalek. Sfortunatament min qed javżak, qed javżak ħażin. La l-landfills huma engineered mhux se jkollok seepage fil-water table. Jiġifieri la mil-landfill Ta’ Żwejra u lanqas minn tal-Għallies mhu se jkun hemm seepage fil-water table. Il-leachate, li jiġi ġġenerat through l-ilma, kemm tax-xita kif ukoll dak li jkun hemm fis-sustanzi organiċi, jinġabar isfel u jiġi ppumpjat lura ‘l fuq biex jinxef fuq il-landfill. Idealment ikollok impjant biex titratta l-leachate. Jiġifieri b’dak il-mod isir; jitgħatta...

ONOR. JASON AZZOPARDI: U jiġi landfilled bit-torba?

IS-SUR TONIO MONTEBELLO: Eventwalment iva, tpoġġih, tippressah, imbagħad tagħmillu layer torba.

ONOR. JASON AZZOPARDI: Fil-fehma tiegħek, x’messaġġ jieħdu n-nies li jisseparaw l-iskart fid-djar tagħhom meta dak li jkunu sseparaw jintradam? 

IS-SUR TONIO MONTEBELLO: Kif juru l-figuri, minkejja dak kollu li ġara, is-sena l-oħra xorta rnexxielna nesportaw materjal ftit inqas mill-2016. Kif urejt fil-figuri li ppreżentajt id-darba l-oħra, għalkemm daħal iktar skart, li allura juri li l-poplu qed jagħmel iktar effort, irnexxielna nesportaw kważi l-istess ammont li esportajna fl-2016 li kienet sena tajba. Hija sfortuna meta jkollok inċidenti, imma minkejja l-inċident li kellna, fejn għall-grazzja t’Alla ma weġġa’ ħadd fih għax kien inċident pjuttost kbir, xorta waħda rnexxielna ndawru l-odds u nesportaw ammont sostanzjali ta’ skart. Żgur li mhux tajjeb li nitfgħu l-iskart fil-landfill u naqbel miegħek, imma jekk ma jkollokx għażla oħra...

ONOR. JASON AZZOPARDI: Ir-ritratti li qiegħed nurik, tagħraf li huma tal-landfill Ta’ Żwejra? 

IS-SUR TONIO MONTEBELLO: Iva, dawn juru l-landfill Ta’ Żwejra.

ONOR. JASON AZZOPARDI: Jiġifieri tikkonferma dak li qed tgħid int issa.

IS-SUR TONIO MONTEBELLO: Iva, dik hija ż-Żwejra u l-parti l-griża huwa tip ta’ materjal li jkun hemm fil-borża l-griża. 

ONOR. CLAYTON BARTOLO: Hemm xi ħaddiema fir-ritratt? Mr Chairman, erġajna ddevjajna għal kollox mis-suġġett. Onor. Azzopardi, ejjew inżommu mas-suġġett!

ONOR. JASON AZZOPARDI: Dawk il-boroż griżi li qegħdin naraw hemmhekk...  Ir-ritratt ittieħed f’Ottubru tas-sena li għaddiet.

ONOR. ROBERT ABELA:  Huwa rrilevanti għas-suġġett.

ONOR. CLAYTON BARTOLO: U anke għaż-żmien.

ONOR. ROBERT ABELA: Id-domandi jridu jkunu rilevanti. Mhux ovvju li jridu jkunu rilevanti d-domandi!

ONOR. ALEX MUSCAT: Jekk intom lesti, forsi nagħmlu xi ftit mistoqsijiet aħna.

ONOR. JASON AZZOPARDI: Ma tridux li joħorġu ċerti affarijiet biex in-nies ikunu jafu fejn qiegħed imur ir-riċiklaġġ?

IĊ-CHAIRPERSON:  Onor. Azzopardi x’inhuma dawn ir-ritratti?

IS-SUR TONIO MONTEBELLO: Dik il-parti griża hija materjal tal-borża l-griża li ma nħadimx fl-impjant ta’ Malta North minħabba l-inċident. Kif spjegajt l-ewwel, l-istockpile ta’ xahrejn, tliet xhur ma tteħidx mill-ewwel kollu fil-landfill Ta’ Żwejra, imma ttieħed in batches. 

ONOR. CLAYTON BARTOLO: Għal darb’oħra, Sur President, dawn huma affarijiet li mhumiex rilevanti għal din l-investigazzjoni.

IĊ-CHAIRPERSON: Huma rilevanti għax is-Sur Montebello qed jispjega kif konsegwenza ta’ ħruq li sar fl-Impjant ta’ Sant’Antnin li sar fil-perjodu li qiegħed taħt l-eżami, kellu jsir deployment tal-ħaddiema, kien hemm mumenti fejn il-ħaddiema ma baqgħux jagħmlu ċertu xogħol, u allura huwa konness mas-suġġett li qegħdin nitkellmu dwaru.

ONOR. ROBERT ABELA: Onor. Azzopardi, nistgħu nkunu nafu għal meta jirriferu dawk ir-ritratti?

ONOR. JASON AZZOPARDI: Kieku ħallejtuni nkompli kont se ngħid. 

ONOR. CLAYTON BARTOLO: Qal li ttieħdu f’Ottubru, 2017.

ONOR. ROBERT ABELA: Mela mhumiex rilevanti għall-perjodu li għandna quddiemna. Il-perjodu jagħlaq Ġunju 2017, u dan fuq talba tagħkom stess. 

ONOR. JASON AZZOPARDI: Kif għamiltu f’taż-żejt. F’taż-żejt hekk għamiltu wkoll! 

ONOR. ROBERT ABELA: X’għamilna f’taż-żejt? 

ONOR. JASON AZZOPARDI: Sur Montebello, dawn ir-ritratti jagħmel sens għalik li ttieħdu ftit ilu...?

ONOR. ROBERT ABELA: Sur President, se jkolli nerġa’ nintervjeni. Il-perjodu jagħlaq Ġunju 2017, mela nillimitaw għal dak li ġara sa Ġunju, 2017. X’ġara wara Ġunju, 2017 mhux mertu ta’ din l-inkjesta, u kulħadd huwa obbligat jimxi mat-termini tal-inkjesta.

ONOR. JASON AZZOPARDI: Ix-xhud qed jgħid li m’għandux diffikultà jwieġeb. 

ONOR. ROBERT ABELA: Ix-xhud ma jiddeċidix hu xi jwieġeb; iwieġeb fit-termini tal-inkjesta li għandna quddiemna.

IĊ-CHAIRPERSON: Ix-xhud qed jiġi mistoqsi domandi dwar inċident li seħħ fil-perjodu in eżami li kellu konsegwenza dwar il-mod kif jiġi deployed il-manpower u kif l-operazzjoni ta’ Wasteserv ġiet effettwata b’dan l-inċident li sar fiż-żmien li qegħdin nitkellmu dwaru.

ONOR. JULIA FARRUGIA PORTELLI: Mela issa nistaqsuh x’kiel dakinhar li seħħ l-inċident għax ukoll hija xi ħaġa li ġrat dakinhar!

IĊ-CHAIRPERSON: Naħseb huwa fl-interess ta’ kulħadd, anke ta’ Wasteserv, li jiġi spjegat għalfejn affarijiet li qegħdin hemmhekk u jista’ jarahom kulħadd, effettivament ġraw. Naħseb that could be a way kif....

ONOR. JULIA FARRUGIA PORTELLI: Mela nista’ nistaqsik x’ilbist dakinhar tal-inċident u x’kilt?

IĊ-CHAIRPERSON: Jekk huwa ta’ rilevanza għan-nies...

ONOR. JULIA FARRUGIA PORTELLI: Mhux dakinhar ġara!

ONOR. ROBERT ABELA: Daqstant ieħor huma rrilevanti dawn id-domandi li qegħdin isiru!

IS-SUR TONIO  MONTEBELLO:  Onor. Azzopardi, kieku għandi x’naħbi kont nagħti struzzjonijiet... 

ONOR. JASON AZZOPARDI: M’għandix dubju.

IS-SUR TONIO MONTEBELLO: Ħalli nispjegalek.

ONOR. ROBERT ABELA: Sur President, ma nixtieqx li jibqa’ jinħela l-ħin ta’ dan il-Kumitat b’domandi biex ma nibdewx inkjesti oħrajn. (Interruzzjonijiet) Ħames seduti fuq xhud wieħed!  Issa qed nantiċipa domanda ġejja fejn jistaqsih xi ħaġa li ma staqsihx fil-ħames seduti ta’ qabel u jgħidlu biex għad-darba li ġejja iġiblu l-informazzjoni! Drajniha l-istrateġija. Se nibqgħu nipposponu u nipprokrastinaw milli nibdew dak li huwa verament ta’ rilevanza. Evidenti x’inhu ġej! Daqt tismagħha! Minuta oħra tiġi d-domanda!

IĊ-CHAIRPERSON: Ħalli wieħed jifhem, l-item li kellna qabel dan l-item, li kien jirrigwarda l-każ ta’ Spinola, kien ħa madwar 12-il laqgħa.

ONOR. ROBERT ABELA: U ma ħlejniex minuta minnhom u żammejna mas-suġġett.

ONOR. ALEX MUSCAT: U kollha kienu mal-istess persuna? 

IĊ-CHAIRPERSON: Biex nifhmu, dan huwa x-xhud prinċipali f’dan il-każ. L-ewwel 12-il laqgħa ta’ dan il-Kumitat intużaw biex jiġi diskuss il-każ ta’ Spinola.

ONOR. ALEX MUSCAT: Imma mal-istess persuna?

IĊ-CHAIRPERSON: Jiġifieri biex nilħqu l-ammont ta’ laqgħat li kellna fuq il-każ ta’ Spinola, baqa’ bejn wieħed u ieħor 10 laqgħat.

ONOR. CLAYTON BARTOLO:  Imma kemm-il xhud kien hemm f’dik l-investigazzjoni? 

IĊ-CHAIRPERSON: Forsi kien hemm erbgħa?  Ma nafx eżatt kemm kien hemm.

ONOR. CLAYTON BARTOLO: Kien hemm ħafna iktar minn erbgħa! 

ONOR. ROBERT ABELA: Tant kemm ma tistax tħallat suġġett ma’ ieħor li biss biss, fuq dan il-każ, tant huwa każ li fil-verità m’għandu ebda sugu fih, li l-Awditur Ġenerali lanqas investiga. Naħseb qegħdin tonqsu milli tgħiduha din. Dwar Spinola l-Awditur Ġenerali ħass li kellu jinvestiga, imma f’dan il-każ lanqas investiga. Jiġifieri araw x’differenza enormi hemm bejn każ u ieħor. Tant kemm ma fihx rilevanza u sugu... (Interruzzjonijiet)

IĊ-CHAIRPERSON: Is-Sur Montebello se jkollu jerġa’ jiġi l-ġimgħa d-dieħla, jekk se nkomplu...

ONOR. ROBERT ABELA: U m’għandix dubju li se tagħmluha t-talba!

ONOR. ALEX MUSCAT: Nibqgħu naħlu l-ħin tan-nies.

ONOR. JASON AZZOPARDI: Sur Montebello, kemm twieġeb dak li kont se tibda twieġeb. By the way, b'lealtà lejk, dan ir-ritratt ittieħed fl-aħħar ta’ Frar ta’ din is-sena. 

ONOR. ROBERT ABELA: Sena wara l-perjodu li qegħdin nindagaw.

IS-SUR TONIO MONTEBELLO: Onor. Azzopardi, kieku għandi x’naħbi, kont inċaqlaq il-materjal bil-lejl kif kien isir fil-passat – jekk fil-kas itolbu lil Reno Mangion, lil Mario Agius u lil dawn it-tip ta’ nies biex jispjegaw huma l-affarijiet tagħhom, m’għandix problema – imma minflok bgħatt il-materjal bil-lejl, jien għamiltu fejn jidher għax m’għandix x’naħbi. Stajt faċilment nitlob li jmur fil-landfill u jitgħatta bil-materjal inert. Jien m’għandix x’naħbi, dak huwa.... 

ONOR. JASON AZZOPARDI: Però dan tgħatta bit-torba.  Mhux hekk?

IS-SUR TONIO MONTEBELLO: Suppost tgħatta bit-torba, imma ma tgħattiex mill-ewwel.  U mhijiex xi ħaġa kbira li ma jitgħattiex mill-ewwel, u dan biex kemm jista’ ikun nimmassimizza l-ispazju. Ħafna minnu huwa RDF, parti minnu jista’ ikun li tkun il-borża l-griża...

ONOR. JULIA FARRUGIA PORTELLI: X’inhu RDF? Tista’ tispjegalna ftit?

IS-SUR TONIO MONTEBELLO: RDF huwa l-materjal li joħroġ mill-borża l-griża u mill-borża s-sewda, li huwa plastic, karta u kartun maħmuġ, ikkontaminat, li barra minn Malta jintuża f’inċineraturi. 

ONOR. CLAYTON BARTOLO: Sur Montebello, jiġifieri fil-borża l-griża jkun hemm anke materjal li ma jistax jiġi riċiklat? 

IS-SUR TONIO MONTEBELLO: 40% tal-borża l-griża jintrema.

ONOR. JASON AZZOPARDI:  20%.

IS-SUR TONIO MONTEBELLO: Imma mbagħad għandek l-inefficiencies tal-impjant.

ONOR. JULIA FARRUGIA PORTELLI: Jiġifieri qed tgħid li r-ritratti li l-Onor. Azzopardi għadu kemm urik hija proċedura normali...

IS-SUR TONIO MONTEBELLO: Hija proċedura normali. 
ONOR. JULIA FARRUGIA PORTELLI:  Jiġifieri hu tak il-kuntest – għalkemm m’għandhiex x’taqsam direttament mal-inkjesta – u qallek li r-ritratt ittieħed xahrejn ilu. U inti qiegħed tagħti r-raġuni u qed tispjega x’inhi.

IS-SUR TONIO MONTEBELLO: Qed ngħid li l-maġġor parti tal-materjal hu RDF li in the absence of a contract biex tesporta m’għandekx option ħlief li tarmih ġol-landfill. 

ONOR. JASON AZZOPARDI: U l-RDF huwa dak il-materjal li, kif għedt int, jinħaraq f’inċineratur f’każ ideali, però din mhijiex proċedura normali, imma proċedura ta’ emerġenza. 

IS-SUR TONIO MONTEBELLO: Jekk ikollok contract in place għall-RDF, tesportah barra minn Malta.

ONOR. JASON AZZOPARDI: Imma din inqalgħetlek minħabba l-emerġenza.

IS-SUR TONIO MONTEBELLO: Le, l-RDF huwa xi ħaġa li nipproduċu...

ONOR. JASON AZZOPARDI: Le, mhux l-RDF. Inti kont għedtli li minħabba li nħaraq l-impjant, inqalgħetilkom emerġenza....

IS-SUR TONIO MONTEBELLO: Kien hemm stockpiling ta’ borża griża mhux maħduma...

ONOR. JASON AZZOPARDI: Għal xahrejn?

IS-SUR TONIO MONTEBELLO: Give or take, yes. 

ONOR. JASON AZZOPARDI: U dan kollu għadu ġej minn Mejju tas-sena li għaddiet.

IS-SUR TONIO MONTEBELLO:  Possibilment.
ONOR. JASON AZZOPARDI: Fit-8 ta’ Settembru li għadda taf jekk ingħatawx xi struzzjonijiet biex il-ħażna tal-boroż il-griżi li kienu jintefgħu mal-harzardous waste jitneħħew?

IS-SUR TONIO MONTEBELLO:  Dak kien l-istockpile.

ONOR. JASON AZZOPARDI: Fit-8 ta’ Settembru kien?

IS-SUR TONIO MONTEBELLO: Ma niftakarx id-data, imma dak kien l-istockpile. 

ONOR. JASON AZZOPARDI: Imma tagħmel sens li kien f’Settembru, m’intix qiegħed teskludiha. Allura how come li fl-aħħar ta’ Frar kienu għadhom hemmhekk? 

IS-SUR TONIO MONTEBELLO: Diġà spjegajt li saret in batches. 

ONOR. JASON AZZOPARDI: Jiġifieri dik hija r-raġuni; piecemeal. 

IS-SUR TONIO MONTEBELLO: L-ewwel nett, jekk kelli ċ-ċans naħdem parti minnu, kont se naħdem parti minnu u ma nċaqilqux f’daqqa.

ONOR. JASON AZZOPARDI: Fir-risposta tiegħek fl-aħħar seduta inti għedt hekk:  “...xahrejn materjal li poġġejnih fil-landfill Ta’ Żwejra mhux fl-Għallies”. Why did you need to specify li mhux fl-Għallies?

IS-SUR TONIO MONTEBELLO: Għax l-Għallies hija l-main landfill, iż-Żwejra hija landfill ħafna iżgħar li minn informazzjoni li għandi...

ONOR. JASON AZZOPARDI: L-Għallies hija engineered landfill, hux hekk?

IS-SUR TONIO MONTEBELLO: It-tnejn huma engineered lanfills, id-differenza hi li l-Għallies hija l-main landfill il-kbira u Ta’ Żwejra hija l-landfill iż-żgħira. Minn informazzjoni li għandi, Ta’ Żwejra minn dejjem intużat għall-RDF, anke fil-passat, u allura jien għedt li jekk għandi materjal li huwa RDF, nippreferi npoġġih f’landfill li huwa RDF biex jekk fil-futur xi darba xi ħadd jiddeċiedi jagħmel landfill mining, ikun jaf li għandu landfill li kemm jista’ ikun il-materjal tagħha internament huwa homogeneous.

ONOR. JASON AZZOPARDI: Imma li kieku ridt, għall-grazzja tal-argument, tiddepożitah l-Għallies, stajt tagħmel hekk jew le?

IS-SUR TONIO MONTEBELLO: Jekk hu derived mill-MSW, stajt. U se nispjegalek għax nerġa’ ngħidlek li mhumiex qegħdin javżawk sewwa.  Meta jgħidulek li l-RDF mhux suppost titfgħu l-Għallies, huwa veru u għandhom raġun, però dak l-RDF tant huwa ta’ kwalità baxxa, li internazzjonalment lanqas huwa meqjus bħala RDF. Dik hija r-raġuni, u allura tippermettilek iddur mal-liġi, fis-sens li d-direttiva tal-landfill tgħidlek li m’għandekx titfa’ RDF meta jkun klassifikat proprja RDF kif suppost skont l-istandards Ewropej.  Imma l-RDF tagħna mhuwiex skont l-istandards Ewropej għax huwa ta’ kwalità iktar baxxa, mhux meqjus RDF proprja, u allura nista’ narmih fil-landfill tal-Għallies.

ONOR. JASON AZZOPARDI: Jiġifieri b’mod kreattiv qed iddur mad-direttiva biex tarmih fl-Għallies.

IS-SUR TONIO MONTEBELLO: B’mod kreattiv qiegħed insib soluzzjoni għall-problemi tal-pajjiż.

ONOR. JASON AZZOPARDI: Billi ddur mad-direttiva tal-Unjoni Ewropea.

ONOR. ROBERT ABELA: Nimmaġinak sejjer tagħmel xi press conference issa fuq din!

IS-SUR TONIO MONTEBELLO: Onorevoli, jiena naħdem b’mod li jekk ma nkunx qiegħed nikser il-liġi – u l-ewwel nieħu pariri – allura nagħmilha jekk inkun naf li għandi way kif nista’ ngħaddi f’każ ta’ emerġenza. Issa jien qed ngħid li lanqas bgħattu l-Għallies, użajtu f’Ta’ Żwejra, fejn hemm ħafna materjal minn day one li huwa tal-istess...

ONOR. JASON AZZOPARDI: Granted. To be fair with you, kieku jkollok emerġenza...  Jiġifieri l-Għallies normalment...

IS-SUR TONIO MONTEBELLO: Normalment ma titfax RDF fiha, għalhekk l-RDF qiegħed stored....

ONOR. JASON AZZOPARDI: Mela x’titfa’ fl-Għallies?

IS-SUR TONIO MONTEBELLO: Il-borża s-sewda li ma tinħadimx fl-impjant u l-bulky waste.

ONOR. JULIA FARRUGIA PORTELLI: Mr Chairman, peress li ftit minuti oħra jibda l-ħin tal-Mistoqsijiet Parlamentari, tista’ in-naħa tal-Gvern tagħmel xi mistoqsijiet?

ONOR. ALEX MUSCAT: Aħna nistgħu nagħmlu xi mistoqsijiet?  Intom lesti?

ONOR. JASON AZZOPARDI: Jien se nieqaf hawnhekk.

ONOR. ALEX MUSCAT: Ħalli tkunu ħadtu l-ħin kompletament intom, hux hekk? Naħseb il-bilanċ ma tantx kien ġust.  (Interruzzjonijiet)  Jekk qbilna diġà qabel!? Mela issa se nibdlu r-regoli? 

IĊ-CHAIRPERSON: Għandek il-ħin kollu li trid.

ONOR. ALEX MUSCAT: Ħames minuti għandi għax qbilna li se nagħlqu issa. Grazzi talli ħallejtulna ħames minuti.

IĊ-CHAIRPERSON: Onor. Muscat, ma ħallejtlek xejn ħames minuti. Jekk trid, nistgħu niltaqgħu meta tridu u tkomplu tagħmlu l-mistoqsijiet. 

ONOR. ALEX MUSCAT: Ħadtu l-ħin kollu li ridtu intom. (Interruzzjonijiet) Diġà qbilna li se nagħlqu llum.

IĊ-CHAIRPERSON: Onor. Muscat, jekk trid nistgħu nerġgħu niltaqgħu fis-6:30 p.m. biex tkomplu tagħmlu l-mistoqsijiet.  Imma mhux tgħid li ma ħallejtlekx ħin għall-mistoqsijiet!

ONOR. ALEX MUSCAT: Ħallejtulna ħames minuti. 

IĊ-CHAIRPERSON: Le, jaħasra. Qed ngħidlek jekk tridu, niltaqgħu fis-6:30 p.m. u nkomplu sad-9:00 p.m., u jekk trid nistgħu anke nkomplu għada.

ONOR. ALEX MUSCAT: Jekk tħallini, forsi nibda nagħmel il-mistoqsijiet. Sur Montebello, ma nafx jekk kellekx l-opportunità li tara ammont ta’ emails li ġew ippubblikati mill-ġurnal Malta Today fejn jidher ċar li qabel l-2013 kien hemm ċar u tond, issa anke b’mod evidenti mill-emails, inkluż ta’ ministri, indħil politiku fil-mod ta’ kif titmexxa Wasteserv. Kellek l-okkażjoni tarahom dawn l-emails? 

IS-SUR TONIO MONTEBELLO:  Iva.

ONOR. ALEX MUSCAT:  Ħa nkun skjett ħafna fil-ftit ħin li fadalli. Inti qatt kellek dan it-tip ta’ indħil?

IS-SUR TONIO MONTEBELLO: Dan it-tip ta’ indħil, le.

ONOR. ALEX MUSCAT: At one point anke jissemma involviment min-naħa tal-ministeru fl-ingaġġ, min għandhom ikunu l-persuni, fejn għandhom ikunu assenjati, u jissemmew anke distretti.  Inti ġieli kellek dan it-tip ta’...?

IS-SUR TONIO MONTEBELLO: L-ewwel nett jien personalment ma nidħolx f’dak il-livell ta’ negozjati.  Meta qrajt l-emails innutajt li kien hemm korrispondenza diretta bejn il-human resources manager u l-ministeru, mingħajr ma jkun involut is-CEO jew membri oħra tal-kumpanija, xi ħaġa li naħseb hija inaċċettabbli. S’hemmhekk nista’ ngħid jien. Kif spjegajt qabel, jekk ikolli bżonn in-nies jien immur fuq il-kuntrattur, nitolbu n-nies u jagħtini n-nies.

ONOR. CLAYTON BARTOLO: Ovvjament dejjem skont it-termini tal-agreement li kien ingħata.

IS-SUR TONIO MONTEBELLO:  Assolutament.

ONOR. ALEX MUSCAT:  Sur Montebello, fis-seduti li kellna – u llum huwa l-ħames darba li inti ġejt hawnhekk –  jidher li l-kritika primarja tal-Oppożizzjoni hija għax użajtu s-servizzi ta’ kuntrattur privat biex ingaġġajtu n-nies. 

IS-SUR TONIO MONTEBELLO: M’iniex ċert jekk hijiex dik jew jekk għax ġew minn distrett wieħed, biex ikun onest miegħek, għax kien hemm mumenti fejn ma nafx eżattament...

IĊ-CHAIRPERSON: Biex forsi niċċarahielek... 

ONOR. ALEX MUSCAT: Mr Chairman, jekk nista’ inkompli nagħmillu l-mistoqsija...

IĊ-CHAIRPERSON: Ħalli ngħidlek x’inhu l-ilment.  L-ilment hu li huwa evidenti li fil-ġimgħat u l-ġranet tal-aħħar elezzjoni ġenerali kien hemm spike inspjegabbli ta’ ħaddiema f’Wasteserv, oltre dan hemm perċentwal għoli ħafna mid-distrett tal-Ministru, u oltre dan issa jirriżulta li l-Ministru ordnalek timpjega n-nies ma’ Wasteserv biex ma jaħdmux ma’ Wasteserv.

ONOR. ALEX MUSCAT: Sur President, tista’ tħallilna ftit ħin forsi nagħmlu xi mistoqsijiet? (Interruzzjonijiet) Jien qed nistaqsi lis-CEO jispjega. Sur Montebello, qed nifhem li l-ingaġġ tan-nies li sar kemm ilek hemm inti normalment isir bi pjan. Inti taqbel mal-mistoqsijiet li huma ntiżi li jagħtu wieħed x’jifhem li ma kienx hemm pjan? Jiġifieri fi żmienek Wasteserv ingaġġat in-nies mil-lum għal għada bla pjan?

IS-SUR TONIO  MONTEBELLO: Kif spjegajt, l-elezzjoni tant ġiet malajr li ġiet f’nofs il-pjan tagħna. Jiġifieri mhux in-nies daħlu fi żmien l-elezzjoni, imma l-elezzjoni ġiet f’nofs il-pjan tagħna.

ONOR. ALEX MUSCAT: Vis-à-vis xogħol intom bqajtu toperaw u ovvjament Wasteserv hija entità up and going....

IS-SUR TONIO MONTEBELLO: ....with a high turnover ta’ nies, kif dejjem spjegajt. Fil-fatt telqu ħafna nies.

ONOR. ALEX MUSCAT: Vis-à-vis d-direzzjoni fejn miexja Wasteserv, il-kumpanija qiegħda timmani[ġja l-iskart kollu tal-pajjiż u milli jidher in-numri qegħdin jikbru. Anke mid-diversi informazzjoni u dokumenti li għaddejtilna jidher li ċ-ċifri qegħdin jikbru. Kif qegħdin taraw l-operat tagħkom miexi? Jiġifieri l-ammont ta’ nies li għandkom huwa biżżejjed max-xogħol li għandkom?

IS-SUR TONIO MONTEBELLO: Kif wieħed jista’ jara, ir-rata ta’ recycling rate qiegħda baxxa ħafna. Jiġifieri despite il-figuri pożittivi li hemm, u despite li saru positive steps forward, għad fadlilna ħafna x’naqdfu. Jien qed nara ħafna xogħol fuq Wasteserv, għandna mpjanti ġodda, proġetti ġodda, ġejja l-borża organika, hemm bżonn ċertu ammont ta’ awareness, hemm bżonn ċertu nies iħabbtu l-bibien, u allura hemm xogħol sostanzjali xi jsir. 

ONOR. ROBERT ABELA: Se nagħmel domanda waħda biss u se norbotha ma’ dak li staqsik l-Onor. Alex Muscat. L-elezzjoni kienet f’Ġunju, 2017. Se nistaqsik b’mod ipotetiku, kieku dik l-elezzjoni ma kenitx f’dik id-data, imma kienet xi numru ta’ xhur wara, il-pjan tagħkom għal dak li jirrigwarda l-ingaġġ tas-servizzi tal-ħaddiema kien ikun l-istess, jew kien jinbidel?

IS-SUR TONIO MONTEBELLO: Il-pjan tiegħi, less il-47 li marru f’xi ministeri, kien ikun l-istess.

ONOR. ROBERT ABELA: Allura l-konklużjoni tiegħi hija li l-inċidenza tal-elezzjoni fit-3 ta’ Ġunju, 2017 ma kellha ebda effett fuq il-pjan tiegħek tal-ingaġġ ta’ ħaddiema. Korrett?

IS-SUR TONIO MONTEBELLO: Korrett.

IĊ-CHAIRPERSON: Ħlief għal dawk li mpjega l-ministeru, kif għadek kemm għedt. Mhux hekk?

IS-SUR TONIO MONTEBELLO: Imma mhux b’koinċidenza  tal-elezzjoni. 

ONOR. ROBERT ABELA: Imma mhux minħabba l-elezzjoni.

IĊ-CHAIRPERSON: Onor. Abela, int staqsejtu jekk kenux skond il-pjan. Sur Montebello, dawk is-47 li ordnalek il-Ministru ma kenux fil-pjan tiegħek.

IS-SUR TONIO MONTEBELLO: M’għedtx li ordnali, imma ddiskutejna.

IĊ-CHAIRPERSON: Li ddeċieda fuqhom hu.

ONOR. ROBERT ABELA: Però inti ma tistax tgħid jekk kenux fil-pjani tal-entatajiet l-oħra li kellhom bżonnhom, u allura mhijiex kwestjoni li dawn il-ħaddiema ma kenux meħtieġa mill-entitajiet l-oħrajn. 

IS-SUR TONIO MONTEBELLO: Mill-aspett tagħna kien hemm diskussjonijiet fuq li jkun hemm iktar bżonn ta’ awareness fil-bajjiet. 

IĊ-CHAIRPERSON: Nirringrazzjak, Sur Montebello. Tista’ tirtira mill-kamra.

Taqblu li l-laqgħa li jmiss nagħmluha bħal-lum ġimgħa?

ONOR. JULIA FARRUGIA PORTELLI: Ix-xhud tal-lum erġajna għandna bżonnu?

IĊ-CHAIRPERSON: Le, f’dan l-istadju m’għandniex bżonn iżjed ix-xhieda tas-Sur Tonio Montebello, u allura fis-seduta li jmiss se jkun hawn xhud ieħor. Jekk hu possibbli, qed nipproponi li nagħmlu seduta oħra bħal-lum ġimgħa fl-istess ħin.

ONOR. ALEX MUSCAT:  Min se jkun ix-xhud? 

[bookmark: _GoBack]IĊ-CHAIRPERSON: Ix-xhud jiġi komunikat lis-Segretarja tal-Kumitat aktar tard, però probabbilment ikun, jew is-Segretarju Permanenti, jew iċ-Chairman ta’ Wasteserv. Mela qegħdin naqblu li l-laqgħa li jmiss tkun bħal-lum ġimgħa.

Nirringrazzja lil kull min ħa sehem fil-laqgħa tal-lum u naġġorna l-Kumitat.

Fis-6:02 p.m. il-Kumitat aġġorna.

